
AURKEZPENA
Gure zorionik beroenak literatura 
lehiaketa honetan parte hartu du-
zuen guztioi, bereziki sarituak izan 
zaretenoi. Argitalpen honi esker, 
zuen kontakizun zoragarriak (ipui-
nak, bertsoak eta nanoipuinak) par-
tekatu ahal izan ditugu, guztion go-
zamenerako izan daitezen.

Oraingo honetan saritua ez baza-
ra izan, gonbita luzatzen dizut berri-
ro saia zaitezen, behar bada hurbil 
ibilia zara baina horren berri jakin 
gabe, gogoan hartu ahaleginak saria 
dakarkiela beti berekin.

Badira 33 urte jada literatura lehia-
keta hau sustatzen gabiltzala, eta den-
bora guzti horretan zenbat eta zenbat 
istorio kontatu dituzuen jabetzeaz oso 
atsegingarria da guretzat. Hori guztia 
dela-eta, aurrera egingo dugu lehiake-
tarekin, maila gorenean jartzeko eta 
idazle talentudun berriak aurkitzeko 
eta aitortza erakusteko haiei.

Nire agurrik beroena eta esker 
ona honako esperientzia zoragarri 
hau ahalbidetu duzuen guztiontzat.

PRESENTACIÓN
Nuestras más sinceras felicitaciones 
a todos los participantes de este cer-
tamen literario, principalmente a los 
premiados. Gracias a esta publicación 
hemos podido compartir vuestros 
maravillosos relatos (cuentos, bertsos 
y nanocuentos) para que sean del de-
leite de todos.

Si en esta oportunidad, no has 
sido premiado, te invito a intentarlo 
nuevamente, tal vez estuviste cerca y 
no lo sabes, considera que el esfuerzo 
siempre tiene su recompensa.

Llevamos 33 años fomentando 
este certamen literario y para noso-
tros es muy gratificante constatar 
la cantidad de historias relatadas en 
todo este tiempo. Por esta razón que-
remos seguir adelante con el certa-
men, para potenciarlo a su máxima 
expresión y seguir así descubriendo 
y reconociendo a nuevos y talentosos 
artistas de la pluma.

Mis más cordiales saludos y agra-
decimientos a todos los que han hecho 
posible esta maravillosa experiencia.

PABLO ARCELUS CAVALLERO

Kultura eta Euskara Informazio Batzordeburua 
Presidente de la Comisión Informativa de Cultura y Euskera



33. Literatura lehiaketa haurrentzat | Certamen infantil de literatura (en euskera)

Ipuinak modalitatea | Modalidad cuentos

4

Munstro planeta
Oier Maritorena Gonzalez

1. SARIA (LH-3. E)

Kaixo, Aimar dut izena. 10 urte ditut, eta 1,60 metro neurtzen dut. Oso altua naiz 
nire adinerako. Lotsatia eta alaia naiz. Barañainen bizi naiz eta Alaitzen ikasten dut.

Barañain mundu osoko herri handiena da. Barañainen denak alai eta lasai bizi 
ziren 2024ko apirilaren 28a arte. Egun hartan munstro ikaragarri handi bat iri-
tsi zen Barañainera. Munstroak dena suntsitu zuen, etxe bat izan ezik. Suntsitu 
ez zuen etxea nirea zen. Baina triste nengoen, munstroak suntsitzen zuen guztia, 
pertsonak barne, munstro planetara joaten zelako. Orduan esan nuen:

—Munstro planetara joango gara! Baina nola?

Nik hau esan eta gero, aitari bururatu zitzaion espaziontzi bat egitea. Orduan, 
espaziontzi bat egin genuen eta munstro planetara joan ginen. Ama ez zen gure-
kin etorri. Munstro planetara iritsi ginenean, herritar guztiak sartu ziren espa-
ziontzian. Joan behar ginenean munstroak esan zuen:

—Munstro ona naiz. Zuek hona ekarri zintuztedan gosez hilda nengoelako eta, 
gainera, munstro planetako munstro guztiak gosez hil dira eta bakarrik nago.

—Ba etorri gurekin —esan nuen nik.

—Benetan? —erantzun zuen munstroak.

Poz-pozik joan zen munstroa Barañainera. Iritsi zirenean ama ez zegoen ba-
karrik. Ume jaio berri batekin zegoen.

—Nor da hori? —galdetu nuen nik jakin minez.

—Hori zure arreba da, eta Irati du izena —erantzun zuen amak.

18:30ean herritar guztiak bildu ziren plazan. Nire aita alkate izendatu zuten. 
Hurrengo goizean oso pozik esnatu nintzen, nire urtebetetzea zen. 2024ko api-
rilaren 29tik aurrera denak alai eta pozik bizi izan ziren. Eta hala bazan edo ez 
bazan atera dadila Retegiko txapan.

Banpiroen eta espirituen 
laguntasuna

Saioa Rivas Calleja
2. SARIA (LH-3. E)

Bazen behin gaztelu batean bizi zen banpiro familia bat. Meivis oso txikia zen eta 
ezin zuen gaztelutik atera espirituak kanpoan zeudelako. Lehen banpiroak eta 
espirituak lagunak ziren baino egun batean bilera garrantzitsu batean borroka 
egin zuten. Munstrolandiako lehendakariak esan zuen:

—Herria erditik banatuko dugu. Alde batetik banpiroak eta bestetik espirituak.

Lan eta lan ibiliz gero lortu zuten herria banatzea. Baino hori pasa baino 
lehen banpiro eta espiritu batzuk lagunak ziren. Bakoitza bere etxean bizi zen. 
Baino denak lotan zeudenean Meivis banpiroa eta Espiritum espiritua beraien 
txabolara joaten ziren gau guztietan hegan egiten. Han gauzetaz hitz egiten zu-
ten. Adibidez:

—Nik ez dut nahi gauetan bakarrik zu ikustea. Adiskidetasun asko dugu zu eta 
nire artean —esan zuen Meivisek.

—Ideia bat izan dut. Lehendakariarengana joango gara —esan zuen espirituak.

—Erotuta zaude? —galdetu zuen banpiroak.

—Ez! Lehendakaria nire osaba da —esan zuen espirituak.

Orduan Meivis bere etxera itzuli zen. Eta Espiritum lehendakariarengana 
joan zen:

—Osaba, nire lagunekin egon nahi dut baina nire lagunak banpiroak dira —esan 
zuen triste Espiritumek.

—Nik ezin dut lagundu. “Herria erditik banatuko dugu alde batetik banpiroak 
eta bestean espirituak” ez nuen nik esan, Darkorrek manipulatu ninduen —esan 
zuen osabak—. Darkor garaitu behar duzue zure lagun Meivisekin.

Orduan Espiritumek gutun bat idatzi zion Meivisi. Gutun horretan honako hau 
jartzen zuen: “Meivis al duzu prestatu teletrasportazioaren edabea biharko?”.

Hurrengo egunean ilun zegoenean Meivisek edabea egina zuen. Edabea edan 
zutenean gazteluaren atean agertu ziren. Kanoiak tirokatzen hasi ziren. Meivis 
eta Espiritum hegan hasi ziren jaurtigaiak saihesteko. Azkenean lortu zuten tei-
latura iristea. Hortik egongelara joan ziren eta hor Darkor zegoen. Darkor umeak 

ikustean haiengana joan zen haserre bere magia ilunarekin. Espiritumek bere 
magia erabili zuen eta Meivisek ere. Orduan bi magiak elkartu zirenean Darkor 
garaitu zuten.

Etxera itzultzean lehendakariak bi aldeak elkartzea agindu zuen. Bukatu zute-
nean Meivisek eta Espirituekm 22 urte zituzten eta familia bat egin zuten.

Hala bazan edo ez bazan atera dadila Barañaingo plazan.

Suaneren ametsa
Suane Beroiz Fernandez

1. SARIA (LH-3. F)

2013. urtean Barañainen, Suane izeneko neska bat bizi zen bere amaren tripan. 
Ez zuen ezta urte bat baina berak bazekien amesten eta amets egin zuen basoan 
zegoela. Basoa oso polita zen, lorez beteta zegoen, hosto garbiak zituen eta, gai-
nera, tenperatura ona egiten zuen.

Bapatean soinu arraro bat entzun zuen errekaren ondoan. La la la la la!!! Hur-
bildu eta Lamia ikusi zuen bere urrezko orraziarekin orrazten. Pixka bat gehiago 
hurbildu eta:

—Kaixo zer moduz? —esan zion lotsatuta.

—Kaixo ni Ema naiz, eta zu?

—Ni Suane deitzen naiz, nire laguna izan nahi duzu?

—Bai, noski —erantzun zion—. Nahi baduzu basoan dauden pertsonaia mito-
logikoak erakutsiko dizkizut.

—Ados.

Denak erakutsi zizkion: Tartalo, Basajaun, Mari, Galtza gorriak eta Basandere.

—Denak oso atseginak dira —esan zion Suanek.

—Bai, arrazoi duzu. Hemen denak dira atseginak.

Bapatean Suane esnatu egin zen eta mundu errealera bueltatu zen. Berak, tri-
patik atera nahi zuen. Atera zen eta ikusi zuen ospitalean zegoela. Konturatu zen 
bere gurasoekin askoz alaiago bizi izango zela eta halaxe izan zen. Hala bazan 
edo ez bazan sar dadila Suaneren plazan.

Magia
Izadi Zabalza Sola

2. SARIA (LH-3. F)

Duela urte asko, 1975. urtean, Popo izeneko herri txiki batean Puzker deitutako 
animali mitologiko bat bizi zen. Berak lagun asko zituen, oso usain berezia zuen 
eta 164 urtetan behin bakarrik dutxatu zen.

Egun batean basora joan nahi zuen. Penix, Lamia, Ogroa eta Basajaun bere 
lagunek berarekin joan nahi zuten.

Basora iritsi zirenean, dena prestatzen ari zirela, bat-batean Kaka Sugea ager-
tu egin zen. Denak izutu egin ziren baina Puzkerrek erran zuen:

—Zergatik usaintzen duzu hain gaizki?!

Eta Sugeak erantzun:

—Munduko onena naizelako!

Orduan Puzkerrek esan zuen:

—Hori ez da egia, usaindu nire kaka!!

Kaka egin eta Kaka Sugeak erran zuen:

—Hori bai kirats handia!!

Kaka Sugeak, harrituta, hortik alde egin zuen. Animali mitologikoek hamai-
ketakoa hartu zuten, eta handik aurrera Puzker izan zen munduko animali mi-
tologikorik kirastuena.

Eta hala bazan hala ez bazan sar dadila kalabazan eta atera dadila Puzkerra-
ren plazan!

tu egin zen. Denak izutu egin ziren baina Puzkerrek erran zuen:

—Zergatik usaintzen duzu hain gaizki?!

Kaka egin eta Kaka Sugeak erran zuen:

Kaka Sugeak, harrituta, hortik alde egin zuen. Animali mitologikoek hamai-

Itsasoa arriskuan dago!
Adriana Beriain Jimenez

1. SARIA (LH-4.)

Bazen behin olagarro bat Pirulo izenekoa. Bere lagunik hoberenak Lapo zuen 
izena eta txipiroi bat zen. Pirulo beti, beti, beti alai zegoen. Oso gustuko zituen 
jolasak eta horregatik Lapo bilatzen zuen. Lapori hala-hola, kontrakoa. Bera oso 
sentibera zen, baina jolastea ere gustuko zuen.

Egun batean Pirulok Lapo bilatu zuen eta bidetik aurkitu zuen.

—Kaixo Lapo, zer moduz? —galdetu zuen Pirulok.

—Ongi —erantzun zuen Lapok.

—Ez duzu aurpegi ona —esan zuen Pirulok—. Esan zer gertatzen zaizun!

—Beno, bale —esan zuen Lapok.

—Ongi zaude?

—Ez.

—Eta zer gertatzen zaizu gaizki egoteko?

—Ezer, nire ama hil dela.

—Oh… zergatik?

—Kutsaduragatik.

—Beno, goazen bueltatxo bat ematera ea pasatzen zaizun.

Herritik bueltatxoa ematen hasi zirenean urrutira joan ziren. Botilak, poltsak, 
latak ikusi zituzten eta Pirulo asko haserretu zen eta hau galdetu zuen:

—Hemen hil zen?

—Bai…

—Hau konpondu behar da! —esan zuen Pirulok.

Hor zegoen poltsa bat hartuta, Pirulo gauzak sartzen hasi zen. Lapo ere ani-
matu zen, eta egin zuen.

Orduak eta orduak pasa ziren eta biek gauza bat erabaki zuten. Zerbait ikusten 
bazuten kutsatuta zegoena poltsa batean sartuko zutela eta itsasertzera botako 
zutela. Erabakia ongi iruditu zitzaien biei eta hoberena da Lapori bere amarena 
ahaztu zitzaiola.

Laku magikoa
Naroa Baigorri Galarza

2. SARIA (LH-4.)

Duela urte asko Australian laku magiko bat zegoen. Baina jendeak uste zuen laku 
normal bat zela. Orduan, jendea hor bainatzen zen.

Egun batean konturatu ziren laku magiko bat zela eta denak oihuka hasi ziren:

—Ai ene! Baina zer egingo dugu?!!

Eta lakuaren errege eta erregina agertu ziren eta esan zuten:

—Lasai, ez da ezer gertatuko.

Eta orduan denak lasaitu eta etxera joan ziren. Urte bat pasa zenean bapatean 
bat hegan hasi zen, beste bat ikustezin bihurtu zen, etab. Orduan denak beldurtu 
ziren eta pentsatzen hasi ziren. Batek esan zuen:

—Badakit, lakua izango da!

—Bai! —esan zuten beste guztiek—. Goazen errege eta erreginarengana.

Eta errege-erreginak esan zuten:

—Zer pasatu zaizue?

Herritarrek dena kontatu zuten.

—Hori izango da laku magikotik ura edan duzuelako.

Herritarrek baietz esan zuten. Ura edan zuten laku magikotik.

—Ze guai, magikoak izango gara eta gure herriari Magia herria deituko diogu. 
Eta denak poz-pozik geratu ziren.

Eta hala bazan edo ez bazan sar dadila kalabazan, Alaitzeko plazan eta herri-
tar guztiak poz-pozik.

Beriaingo kobazuloa
Ekain Elizalde Gartzaron

1. SARIA (LH-5.E)

Bazen behin Arbizu izeneko herri txiki batean, 4 umeko lagun talde bat. Aner, 
Maialen, Eneko eta Nerea beti elkarrekin ibiltzen ziren. Denak 9 urte zituzten eta 
eskola berdinera joaten ziren.

Egun batean, elkarrekin eskolara abiatu ziren, beti bezala. Halako batean, es-
kolako patioan zutarri bat ikusi zuten.

—Begira lagunok! Zer da hango harri handi hori? —esan zuen Anerrek.

—Goazen ikustera! —erantzun zuten beste guztiek batera.

Lau lagunak harrira hurbildu ziren eta harrian honako hau idatzita zegoela 
ikusi zuten: “Beriain mendian kobazulo bat aurkitu beharko duzue, barruan dau-
den pistak asmatu eta sari eder bat lortuko duzue”.

Denak  elkarri begira geratu ziren; misterio bat zuten argitzeko!

Eskola amaituta, Arbizuko plazan egin zuten hitzordua. Arratsaldeko 17:00etan 
Anerrek, Maialenek, Nereak eta Enekok Beriainerako bidea hartu zuten.

Ordu bat ibili ondoren, pago eta haritzen artean kobazulo bat aurkitu zuten.

—Hara! Hori izango ote da pistan aipatzen den kobazuloa? —galdetu zuen 
Enekok beldur aurpegiz.

—Nik baietz esango nuke. Goazen ikustera! —esan zuen Nereak gogotsu.

Lau lagunak kobazulora sartu ziren linterna batzuekin. Kobazuloa oso handia 
zela ikusi zuten. Gainera, hotz handia egiten zuen. Lau lagunek pistak bilatzeari 
ekin zioten:

—Non egongo ote dira pistak? —galdetu zuen Enekok.

—Ez dakit. Goazen bilatzera! —esan zuen Nereak.

Halako batean, kobazuloaren izkina batean honako hau jartzen zuen paper 
txiki batean: “Irulegiko eskuan jartzen zuen hitz garrantzitsuena aurkitu behar-
ko duzue kobazuloaren pareta batean idatzita”. Hori ikusi ondoren, guztiak Ene-
ko begiratu zuten Enekok bazekielako zein zen “hitz garrantzitsu” hura.

—Hitza “sorioneku” da —bota zuen halako batean Enekok.

—Begira!

—Hemen jartzen du “sorioneku” hitza! —esan zuen liluratuta Anerrek.

—Egia da! —esan zuten beste guztiok batera.

—Eta, gainera, hemen beste pista bat dago! —erantzun zuen Nereak.

Kobazuloaren goialdean, beste pista bat zegoen, eta honako hau jartzen zuen: “Eus-
kal Herrian egon den gaztelu oso garrantzitsu baten izena asmatu beharko duzue”.

—Amaiurreko gaztelua! —esan zuten gogotsu guztiek.

Bat-batean, argi bat ikusi zuten kobazuloaren amaieran.

—Zer da argi hura? —galdetu zuen Maialenek.

—Ez dakit —erantzun zuen Nereak.

Korrika joan ziren guztiak argi hura ikustera.

—Ikaragarria da! —esan zuen Anerrek.

Paisaia ikaragarri bat ikusi zuten ur-jauziekin eta txirristekin. Momentu ho-
rretan ikusi zuten beraien gurasoena zela. Eta erabaki zuten hori izango zela be-
raien gordeleku sekretua.

Mamua
Saioa Verdes Galarza

2. SARIA (LH-5.E)

Bazen behin, familia bat Ukrainan bizi zena. Familia horretan lau pertsona zi-
ren: gurasoak Ander eta Paula ziren, Leire eta Lorena haurrak. Ander aita zen eta 
42 urte zituen. Leirek 10 urte zituen, oso kuriosoa zen. Lorenak 11 urte zituen eta 
Leire baino lasaiagoa zen.

Ukraina oso lurralde polita zen eta oso ondo bizi ziren han. Egun batean, gau-
za harrigarri bat gertatu zen. Errusiako hegazkin batzuk agertu ziren eta Ukrai-
nako herri batzuk bonbardatzen hasi ziren. Ander, Paula, Leire eta Lorena asko 
beldurtu ziren eta berehala Ukrainan gerra bat hasita zela jakin zuten.

Hurrengo asteak oso gaizki pasatu zituzten beldur asko zeukatelako.

Anderrek eta Paulak pentsatu zuten Ukrainatik joatea hoberena izango zela. 
Prestatzen hasi ziren eta korrika joango zirela hegazkin bat hartzera esan zieten 
Leire eta Lorenari.

Ateratzen zen lehenengo hegazkina hartu zuten eta Donostiara joan ziren. 
Donostiara iritsi zirenean abandonatuta zegoen etxe bat aurkitu zuten eta sartu 
ziren. Etxe hori oso ondo zegoen, oheak eginak zeuden eta argiak piztuta zeuden 
baina ez zegoen inor. Paulak eta Anderrek erabaki zuten hor gelditzea etxe bat 
erosi arte. Leire eta Lorena oso pozik zeuden eta biak goiko pisura igo ziren be-
raien logelak aukeratzeko.

Gaua iritsi zenean Leire bere ohean zegoen eta bapatean soinu arraro bat en-
tzun zuen. Bere armairuaren barruan mamu bat agertu zen. Leire ez zen asko 
beldurtu ona zela pentsatu zuelako.

Mamua gizon bat zen eta 38 urte zituen gutxi gorabehera. Hitz egiten pasatu 
zuten gau osoa. Leirek goizean galdetu zion:

—Ba al dakizu nola hil zinen?

—Ez dut gogoratzen —erantzun zion mamuak.

—Ba jakin behar dugu!!

Leire egun osoa interneten ikertzen egon zen, baina ez zuen ezer aurkitzen. 
Orduan, hondartzara joan ziren. Leire bat-batean itsasontzi bat entzun zuen. Mo-
mentu horretan gogoratzen hasi zen.

—Leire, gauza bat gogoratu dut! Egun hartan itsasontzi bat nirekin txokatu 
zen. Horrela hil nintzela uste dut.

—Ba interneten, Googlen, albistetan etabarretan begiratuko dugu.

Leire eta mamua etxera joan ziren eta Leire albisteetan begiratzen hasi zen. 
Bapatean, albiste batean irakurri zuen:

“Kontxako hondartzan istripu bat egon da eta gizona ospitalean dago koman”.

Leire korrika joan zen mamuari 
kontatzera eta ospitalera joan ziren. 
Ospitalean gizon horri buruz galde-
tu zuten. Hor zegoen, koman, ma-
muaren gorputza. Orduan mamua 
oso pozik jarri zen eta bere gorpu-
tzaren barruan sartu zen eta gizona 
esnatu egin zen.

Leire etxera bueltatu zen eta gizo-
nak, Jokin izenekoak, berarekin bi-
zitzera gonbidatu zuen familia osoa.

Mikelen abenturak
Nerea Beriain Jimenez

1. SARIA (LH-6.E)

Kaixo, Mikel naiz, eta atzo gertatu zitzaidan gauza oso bitxi bat kontatuko dizuet 
baina… Lehenengo nire lagunik hoberenak aurkeztuko dizkizuet, momentu guz-
tietan laguntzen didatelako: Naroak, beti ideia onak ditu, musika maite du eta 
beti liburu bat eskuetan dauka. Nikolas, Naroa bezain hitzontzia da, baina, nire 
ustez, taldeko azkarrena da, dena daki!

Atzo gertatu zitzaiguna hurrengoa da, benetan.

Larunbat arrunt bat zen hura nire herrian, udan eta lagunekin. Jende gutxi 
zegoen herrian, ia guztiak uda pasatzera beste leku batera joan zirelako. Fron-
toian geunden, oso aspertuta, baina oso, oso, OSO aspertuta eta bapatean, Niko-
lasek esan zuen:

—Hau ez da normala.

—Egia da. Gu, bakarrik, ezer egiten eta aspertzen —esan nuen nik.

—Bai, beno. Nahi baduzue nire etxera joan gaitezke, nire txirrindula har de-
zaket eta gero zuen etxeetara joan gaitezke eta txirrindulaz gure txabolara joan 

—proposatu zuen Naroak.

—Ados, baina lehenago deituko diot nire aitari esateko hara joango garela —
esan nion nik.

Nire arrebak bazkarian erlojua utzi zidan nire aitari deitzeko eta poltsikotik 
atera nuen Naroaren etxera joaten ginen bitartean. Deitu nion baina ez zuen har-
tzen. Nire amari deitu nion eta berdin, ez zuen hartzen. Orduan nire lagunei ko-
munikatu nien:

—E! Gauza bat. Nire aitari ia mila aldiz deitu diot eta ez du hartzen. Gainera, 
nire amak berdin. Baina beraiek beti hartzen dute… oso bitxia da…

—Benetan? Beno, nire etxera hurbiltzen ari garenez nire amari esango diot 
zure aitari deitzeko —esan zuen Naroak.

Bost minutu geroago, Naroaren etxera ailegatu ginenean txirrina jo zuen eta 
ez zuten ireki. Berriro jo eta, ezer ez. Oraingoan hiru aldiz eman zion eta ez zuen 
inork ireki.

—Hau bai gauza arraroa! Nire gurasoak ez daude, zureak ere ez… Orain zu 
bakarrik gelditzen zara, Nikolas! —esan zuen Naroak.

—Bai, mugikorretik deituko diet —esan zuen Nikolasek, eskua poltsikoan sar-
tzen zuen bitartean.

Bere gurasoei bitan edo gehiagotan deitu eta gero, azkenean esan zuen:

—Ezer ez! Ez dute hartzen.

—Hau oso, oso, oso, OSO gauza bitxia da —esan nien nik.

Eta bapatean, atzeraka bueltatzen gintuen indar oso fuerte bat sentitu genuen. 
Aldi bakoitzean indar hura potenteagoa zen. Orduan, farola bati eutsi genion, 
atzera begiratu eta zulo beltz bat bezalakoa den gauza bat aurkitu genuen.

—Baina zer da hori?! —galdetu nuen oihuka.

—Uste dut zulo beltz bat bezalakoa dela! —erantzun zidan Nikolasek—. Xur-
gatu nahi gaitu! Askatu behar gara! —jarraitu zuen esaten.

—Zer?! —esan genuen batera Naroa eta biok.

—Bai, benetan! Hiru esango dudanean kendu eskuak farolatik! —esan zuen 
Nikolasek—. Bat, bi, HIRU!

Denok eskuak askatu genituen farolatik eta zulo beltz horren barruan sartu 
ginen. Literalki, flotatzen ari ginen. Hor barruan dena arraroa zen. Galaxia bat 
bezalakoa.

—Oraindik ezin dut sinetsi —esan nuen nik—, zuloan sartu gara!

—Nik ere ez dut sinesten oraindik —esan zuen Naroak.

—Erlaxatu behar zarete eta adi-adi begiratu —esan zuen Nikolasek, gertatuko 
zena jakingo balu bezala.

Naroa eta biok begirada batez jakin genuen zer gertatzen ari zen eta orduan 
Naroak galdetu zion:

—Liburu batean irakurri duzu, ezta?

—Nola dakizu? —galdetu zion Nikolasek.

—Duela aste batzuk liburu hori utzi zenidalako. Baina hori zientzia fikzioa da. 
Ez duzu sinetsiko, ezta? —galdetu zion Naroak Nikolasi.

—Nik baietz esango nuke —erantzun zuen Nikolasek hatzarekin aurrerantz 
apuntatzen.

Harrigarria zen, liburuan agertzen zena egia zen! Oso distiratsua zen krista-
lezko harri koloretsu bat geneukan gure sudur puntetan. Orduan Nikolasek ja-
rraitu zuen:

—Hau da! Ukitu behar dugu 5 segundoz gure mundura itzultzeko!

—Eta gure gurasoak? Non daude? —galdetu nion nik.

—Horren barruan daude! Horregatik 5 segundoz ukitu behar dugu! —esan 
zidan Nikolasek.

—Baina ez da hain erraza izango, lehen sentitu dugun indarra baina hiru al-
diz handiagoa izango da. Hori bakarrik gauza horrek jan dituen pertsonak atera 
nahi baditugu —esan zuen Naroak.

—ZER?! —esan genuen Nikolas eta biok aldi berean.

—Orduan, ukituko dugu? —galdetu nuen nik jakin-minez.

—Ba esango nuke baietz —esan zuen Naroak—. Bat, bi, HIRU!

Bapatean, kristalezko harri horretatik argi pila bat ateratzen hasi zen eta indar 
deseroso hura berriro sentitu genuen. Gutaz apoderatzen ari zen. Nire barruan 
sentitu nuen, benetan. Deserosoa zen eta bapatean kalanbre bat eman zigun, es-
kuak kendu genituen eta mundu arruntera eraman gintuen berriro eta… PLOF! 
Kristalezko harria erori zen, kristalezko hiru zati utzita. Besteak desagertu ziren.

—Hartu behar ditugu —esan nuen nik—, amuleto batzuk dira.

—Kristal hauek kristalezko harriaren parte dira, orduan horren botere pixka 
bat daukate —esan zuen Naroak.

—Bai, egia da —jarraitu zuen Nikolasek.

—Orain gauza bakarra geratzen da —esan nuen nire kristalezko zatia hartzen 
nuen bitartean—. Nire gurasoei deituko diet.

Nire aitari deitu nion eta bai, hartu zuen. Nire lagunei esan nien eta poz-pozik 
nire etxera etorri ziren bazkaltzera. Bapatean, nire amak galdera bat egin zigun:

—Zer dira eramaten dituzuen kristalezko lepoko horiek?

Orduan, nire lagunei begirada bat bota nien eta azkenean, erantzun nion:

—Oso istorio luzea da!

Malenen amatxi
Arhane Maritorena González

2. SARIA (LH-6.E)

Bazen behin Malen izeneko neskatila bat. Malen Amaiur izeneko herri batean 
bizi zen. Neskatila honek gurasoak zituen, Ane eta Jon, eta ahizpa zaharrago bat, 
Irati. Berarentzat familiako bereziena Amanda zen, bere amona. Malenek amona 
bakarra zuen eta berak amatxi Amanda deitzen zion.

Bere amatxi mendian bizi zen, Kisua izeneko borda batean. Malen goiz eta 
arratsalde egoten zen lagunekin, baina asteburuetan bizikleta hartu eta amatxi-
ren etxera joaten zen. Joaten zenean beti galdetzen zion amatxiri:

—Amatxi, eta gaur zer egingo dugu?

—Ba, lehenengo ardiak jetziko ditugu eta gero bazkaria prestatzen lagunduko 
didazu.

Amatxi Amanda artzaina zen; ardiak, behiak eta oiloak zituen. Baratze bat ere 
bazuen, eta jaten zuten guztia etxean landatutakoa zen. Larunbat arratsaldero 
mendira joaten ziren eta orduak ematen zituzten belarrean etzanda.

Asteburu batean Malen amatxiren etxera iritsi zenean, amatxi ez zegoen eta 
oihuka hasi zen:

—Amatxi non zaude?

Inork ez zion erantzuten. Orduan Malenek bizikleta hartu eta negarrez eta 
urduri herrira jaitsi zen. Iritsi zenean gurasoei esan zien:

—Aita, ama, amatxi ez dago etxean!!

Gurasoek erantzun zioten:

—Badakigu, ospitalean dago bihotzeko bat eman diolako.

Malenek ez zekien zer egin, zer esan. Gurasoek esan zioten amatxi ongi zegoe-
la eta berehala bere bila joango zirela.

Ordu batzuk geroago amatxi etxera itzuli zen eta Malenek galdetu zion:

—Amatxi, zer gertatu zaizu?

—Behiak jezten ari nintzela behi batek ostiko bat eman dit.

Orduan amatxi hobeto zegoenean bordara joan ziren biak. Iritsi zirenean 
amatxik galdetu zion:

—Malen badakizu ni egunen batean hil egingo naizela, ezta?

Malenek baietz erantzun zion. Baina amonak betebehar bat eskatu zion Male-
ni eta horrela esan zion:

—Ni hiltzen naizenean zure ondorengo guztiei erakutsi behar dizkiezu neka-
zari lanak, familiako ohitura hau galdu ez dadin.

Bordara itzuli ziren biak elkarrekin. Merendatu zuten eta berriz mendira igo 
ziren. Belarretan etzanda egon eta gero besarkada bat eman zioten elkarri. Bi 
urte geroago amatxi Amanda hil egin zen, baina Malenek amatxik esan bezala 
bere seme-alabei nekazari lanak erakutsi zizkien. Amatxiren borda berritu eta 
hor ospatzen zituzten urtebetetzeak eta familiako bazkariak.

Bat gehiago familian
Sara Vasquez Ramirez

1. SARIA (LH-6.F)

Duela urte bat, Barañainen familia bat zegoen. Etxe horretan ama, anaia bat, 
arreba bat eta amona bizi ziren. Amak duela 3 urte ezagutu zuen mutiko bat, be-
raien aita. 2021eko urriaren 2an ezkondu ziren eta bikotea eztei-bidaian joan zen 
Florentziara, Napolesera eta Erromara. Bueltatu zenean, 2 hilabete eta gero, ama 
haurdun zegoela jakin zuten. Ahizpak jakin zuenean garrasi handi bat bota zuen, 
emozioagatik.

Denak oso pozik zeuden baina umea oso urduri zegoen. Asko pentsatzen zuen 
ea ze familiara iritsiko zen. Amaren tripatik esaten zuen:

—Nola izango da nire familia?

—Maitatuko nau? —esaten zuen minutuero.

Horrela ematen zuen egun osoa. Beti erlaxatzeko ostikada asko ematen zituen. 
Beste hilabete batzuk eta gero ama, 8 hilabetez zegoenean, medikuarengana joan 
zen ikusteko neska ala mutila zen. Egun horretan bere seme-alabak eskolan zeu-
den. Egun hori azkenekoa zen. Ama, medikua eta gero, eskolara joan zen. Orduan, 
ahizpak pentsatzen zuen neska izango zela eta anaiak, mutila.

Etxean 2 lehiaketa egin zituzten. Saiatu behar ziren noiz jaio behar zen asma-
tzen. Aitak 26an jaioko zela zioen, ahizpak uztailaren 5ean, anaiak uztailaren 
15ean eta amak uztailaren 18an. Eta beste lehiaketa bat izan zen ahizparen eta 

17

anaiaren artean. Beraiek esan behar zuten noren belarriekin jaioko zen. Norbai-
tek asmatzen bazuen aukeratuko zuen ze arroparekin aterako zen ospitaletik.

Azkenean neska bat izan zen. Inork ez zuen asmatu noiz jaioko zen eta ahizpak 
aukeratu zuen ze arroparekin aterako zen ospitaletik.

—Nire ama pozik egongo da? Ze izen jarriko didate? Polita izango naiz? Nola 
izango da nire familia? —esan zuen umeak.

Amak esan zionean aitari neska zela oso pozik jarri zen. Gero, bazkari orduan, 
familia hasi zen pentsatzen ze izen jarriko zioten. Amak bota zuen:

—Maitane izen polita da.

—Bai, niri gustatzen zait. Jarri ahalko genuke? —esan zuen ahizpak.

Aitak esan zuen:

—Esleituta, izen hori jarriko diogu!!

Umeak entzun zuenean salto handi bat eman zuen eta esan zuen:

—Ze ongi! Izen hau asko gustatzen zait! Baina ni jaiotzean polita izango naiz 
beraientzako? Eta nire familiak dirua izango du ni hezteko? Lagunak izango ditut?

Eta berriro zalantzak hasi ziren. Amak Maitaneren salto handi hori sentitu 
zuenean mina eman zion, baina aldi berean poza. Eta esan zuen amak:

—Ba Maitaneri gustatu zaio salto oso handi bat eman du eta!

—Pozten naiz zure izena gustatu izana! —esan zion ahizpak Maitaneri.

Eta Maitanek hau esan zuen:

—Ni ere pozten naiz baina, tranpa bat izango da ni pozik egoteko? Baina oso 
pozik sentitu dut, edo uste dut, ahizparen ahotsa. Beno ba ez dut ulertzen zerga-
tik kexatzen naizen: nire familia pozik dago, izena aukeratu didate… Gaur uztai-
laren 20a da, biharamunean jaioko naiz. Itxarongo dut eta ikusiko dugu.

Bi egun pasata, amak urak bota zituen. Goizeko 4tan ama altxatu zen eta aita-
ri esan zion urak bota zituela. Aita aldi berean oso pozik eta urduri sentitu zen. 
Ama dutxatu zen eta ospitalera joan ziren. Ama, lasaitzeko, berriro dutxatu zen. 
Momentu horretan bultzatu nahi zuen. Medikuek dutxatik atera zuten eta 2-4 
orduz iraun zuen jaiotzak. Maitane, 2022ko uztailaren 22an jaio zen, 10:30ean. 
Maitane oso urduri zegoen eta ez zuen ezer ikusi nahi baina, aldi berean, ikusi 
nahi zuen kuriositateagatik. Minutu batzuk pasata ez zuen ezer ikusi. Gero, bere 
buruari esan zion “Lasaitu zaitez, Maitane, ez zaizu ezer pasatuko. Lasaitu eta 
ikusi zure familia, zure esperoan daudeta”. Hori esan eta gero ikusi zuen. Orduan 

ikusi zuen bere familia ze handia zen, ze polita. Maitane oso polita zela eta bere 
familiak asko maite zuela.

A ze zorte txarra! Ala ez??
Xubane Bidegain Martínez

2. SARIA (LH-6.F)

Duela 10 urte Amara deitzen zen 11 urteko neskato bat Brasiletik Nafarroara eto-
rri zen. Zehazki Barañain herrira. Brasiletik etorri zen bere familiak diru gutxi 
zeukalako. Bere amona, aitona, ama, aita, ahizpa txikia eta bere anai ertaina eto-
rri ziren. Amara oso triste zegoen bere lagun eta familia asko han geratu zelako. 
Amara neska altua zen, ile marroi iluna zeukan, begi urdinak, ile luzea eta oso 
jatorra jende guztiarekin.

Amara ikastola berri batera joan zen, Alaitz izenekoa. Lehenengo egunean, oso 
urduri zegoen. Bere klasera iritsi zenean atea jo zuen eta andereñoak esan zion:

—Pasa, pasa… Hau zure gela berria da.

—Kaixo, ni Naiara naiz —esan zuen ikasle batek.

—Hola, yo soy Amara —esan zuen Amarak.

Ikasle guztiak harrituta gelditu ziren gaztelaniaz hitz egin zuelako.

—Amarak ez daki euskaraz hitz egiten —esan zuen andereñoak— orduan, be-
rarekin gaztelaniaz hitz egin. Baina bakarrik berarekin.

Amara oso urduri zegoen, bere lehenengo eguna baitzen. Baina klaseko batek, 
Naiara izenekoak, esan zion:

—Ni ere ikastola honetara etorri nintzenean oso urduri nengoen. Zu lasai, zer-
bait behar baldin baduzu niri esan.

—Bale —esan zuen Amarak.

Amara txiki txikitatik egiten zuen amets modelo izatearekin. Orduan pasabi-
de batean zegoenean beti ibiltzen zen modelo bat bezala. Ematen zuen bere kla-
seko pertsona guztiek ongi tratatuko zutela Amara.

Baina ez! “Hoberenak” deitzen zen talde bat zegoen. Talde hori 3 pertsonaz 
osatua zegoen: Naroa, Maitane eta Miriam. Oso pijak ziren eta beti hoberenak 
izan nahi zuten.

Geroago, Amara Naiararekin elkartu zen eta hamaiketakoa jaten hasi ziren. 
Eskola bukatu eta gero, Amara bere etxera joan zen bakarrik. Orduan, Naroa, 
Maitane eta Miriam bere atzetik joan ziren Amara molestatzera.

Amarak atzera begiratu zuen eta hor zeuden ur botila batzuekin. Amarak 
esan zuen:

—Baina zertarako dituzte ur botilak? Igual zerbait behar dute?

Bat-batean Amara busti-bustita zegoen eta ezin zuen ezer sinetsi.

—Nola egingo didate hau! —esan zion Amarak bere buruari.

—Kar, kar, kar —egin zuten Hoberenek.

—Ups, ura erori zait —esan zuen Miriamek.

Eta egunero eskolatik atera eta gero egiten zioten berdina. Amara nekatuta 
zegoen hori egunero egiteagatik…

15 urte pasa eta gero, Amara modelo bihurtu zen eta oso pozik zegoen. Pasare-
la askotara joan zen: Parisera, Erromara, Tokyora…

Amara Madrilera joan zen pasarela bat egiteko. Naroa, Maitane eta Miriam 
pasarela horretara joan ziren desfilea ikustera. Beraien aulkietan eseri zirenean 
desfilea ikusten hasi ziren. Oso polita eta jende asko zegoen. Bat-batean Miriamek 
esan zuen:

—Begira, begira! Hor Amara dago!

—Non?? Ez dut ikusten! —esan zuen Naroak.

—Bai, hor dago! Eta, zer egiten ari da hor? —esan zuen Maitanek.

Ikuskizuna bukatu eta gero, Miriamek, Maitanek eta Naroak argazki bat es-
katu zioten Amarari eta Amarak ezetz esan zuen beti txikitatik esaten ziotelako 
ez zuela ezer lortuko… eta gauza asko lortu ditu. Horregatik, inoiz ez egin ezer 
txarrik, zuri ez nahi baduzu egitea.

Zeruertzerantz begira
Irati Espelosin Del Rio

1. SARIA (DBH-1.)

Kaixo, ni Dunixi naiz. Oraintxe bertan zuhaitz bat landatzen ari naiz mendian. 
Roy, nire txakurra, nirekin dago eta zuhaitza landatzeko zuloa egiten laguntzen 
dit. Gero, zuhaitz txikia zuloan sartu eta berriro lurrez beteko dut. Zuhaitzek 
sortzen duten haize lasaiak aurpegian ematen dit. Bukatzerakoan, Roy nire on-
doan esertzen da eta zeruertzerantz begiratzen dugu. Mendiak, zuhaitzak, erre-
pideak, hiriak, herriak, etxeak, fabrikak… Denetarik ikusten da. Gure bizitzan 
garrantzitsuak izan diren gauzak ikusten dira. Hau nik idatzi dut, Ortzadarrek. 
Ongietorria nire irudimenera.

Berriro ikusiko al ditut
Nahia Arostegui Pérez

1. SARIA (DBH-2.)

Duela hilabete bat ez ditudala nire gurasoak ikusten. Leku zahar eta triste batean 
nago. Ni bezalako haurrekin. Hemen ohea eta janaria ditut eta eskolara joan nai-
teke. Egunero familia asko etortzen dira gu bisitatzera, nire lagunak desiratzen 
dute familia horiekin joatea, bizitza hobeago bat emango digutela esaten dute eta. 
Baina nik ez dut bizitza hobeagorik nahi; nik nire gurasoekin joan nahi dut, be-
raien besarkadez eta maitasunaz gozatu. Nire bizitza ez da hoberena, baina ditu-
dan gauzak asko baloratzen irakatsi didate haiek, dugunarekin eskertuak sentitu 
behar garelako, ezta? Oraindik gogoratzen dut gurasoak ikusi nituen azken aldia, 

“guk ezin dizugu bizitza zoriontsu bat eman herrialde honetan, asko zaindu” esan 
zidaten haiek. Nire buruari galdetzen diot, berriro ikusiko al ditut?

Nire istorioak
Saioa De Carlos Aletxa

2. SARIA (DBH-2.)

Gaur ez zait ezer bururatzen!

Aintzira naiz, 12 urteko neska, Lurritzan bizi naiz, herri txiki batean. Herrian 
23 pertsona bizi gara soilik. Haietako 11 haurrak gara,  horregatik askotan baka-
rrik sentitzen naiz eta ipuinak idazten ditut. Txikitatik, eskolara Jonekin joaten 
naiz, ni baino bi urte zaharragoa da baina hala ere klase berdinera joaten gara. 
Jon arratsalde askotan hirira joaten da bere amona bisitatzera eta herrian lagu-
nik gabe gelditzen naiz. Orduan hasten naiz nire benerako istorioa idazten. Baina 
gaur ez zitzaidan ezer bururatzen eta nik idatzitako liburuak irakurtzea buru-
ratu zitzaidan. Tok-tok-tok liburua deika ari zaidala konturatu eta barrura sartu 
naiz nire abentura hastera!

(Izenburu gabea)
Eider Astiz Isasi

1. SARIA (DBH-4.)

Ostirala da, ostiral gau bat. Bakarrik nabil etxerako bidean. Lagunekin igarotako 
denbora atsegina amaitu da jada. Kalean nabil, iluntasun hotzean. Ahotsak su-
matu ditut, gizonen ahotsak. Konturatu gabe azkarrago ibiltzen hasi naiz. Atzera 
begiratzen ari naiz inor ez dagoela ziurtatzeko. Urduritzen hasi naiz. Nahiz eta 
ez dudan inor ikusten inguruan, nire oinkada azkarrak ez dira lasaitzen. Gutxi 
falta da. Lasaitasu na, portaleko atea ikusten hasi naizenean sentitu dudana izan 
da. Portalean sartu eta etxera igotzen ari naizen bitartean lagun batek bidali di-
dan mezua entzuten nabil. Bidalita “Bai, lasai oraintxe heldu naiz”.

